
Shrihanumatkalpa

శ్రీహనుమత్కల్పః

దేవ్యువాచ ।
శైవాదిగాణపత్యాదిశాక్తాని  వైష్ణవాని   చ ।
సాధనాని చ సౌరాణి చాన్యానియాని కాని చ ॥ ౧॥
ఏతాని దేవదేవేశ త్వదుక్తాని శ్రుతాని  చ ।
కిఞ్చిదన్యచ్చ దేవానాం సాధనం యది కథ్యతామ్ ॥ ౨॥
శఙ్కర ఉవాచ ।
శ‍ృణు దేవి ప్రవక్ష్యామి  సావధానావధారయ ।
హనుమత్సాధనం పుణ్యం మహాపాతకనాశనమ్ ॥ ౩॥
ఏతద్ గుహ్యతమం లోకే శీఘ్రసిద్ధికరం   పరమ్ ।
జపో యస్య ప్రసాదేన  లోకత్రయజితో  భవేత్ ॥ ౪॥
తత్సాధనవిధిం వక్ష్యే నృణాం సిద్ధికరం  మతమ్ ।
హుఙ్కారమాదౌ సమ్ప్రోక్తం హనుమతే తదనన్తరమ్ ।
రుద్రాత్మకాయ హుం చైవ  ఫడితి ద్వాదశాక్షరమ్ ॥ ౫॥

హుం హనుమతే రుద్రాత్మకాయ హుం ఫట్ ॥
ఏతన్మన్త్రం  సమాఖ్యాతం గోపనీయం ప్రయత్నతః  ।
తవ స్నేహేన భక్త్యా చ దదామి తవ సున్దరి  ॥ ౬॥
ఏతన్మన్త్రమర్జునాయ   పురా దత్తం తు శౌరిణా ।
జపేన సాధనం కృత్వా జితం సర్వం చరాచరమ్ ॥ ౭॥
నదీకూలే విష్ణుగేహే  నిర్జనే  పర్వతే వనే ।
ఏకాగ్రచిత్తమాధాయ  సాధయేత్ సాధనం మహత్ ॥ ౮॥
ధ్యానమ్ ।
మహాశైలం  సముత్పాట్య ధావన్తం రావణం ప్రతి  ।
తిష్ఠ తిష్ఠ రణే దుష్ట మమ జీవన్న మోక్ష్యసే ॥ ౯॥

ఇతి బ్రువన్తం   కోపేన క్రోధరక్తముఖామ్బుజమ్   ।
భోగీన్ద్రాభం  స్వలాఙ్గూలముత్క్షిపన్తం    ముహుర్ముహుః ॥ ౧౦॥
లాక్షారక్తారుణం రౌద్రం  కాలాన్తకయమోపమమ్ ।
జ్వలదగ్నిసమం నేత్రం  సూర్యకోటిసమప్రభమ్  ॥ ౧౧॥
అఙ్గదాద్యైర్మహావీరైర్వేష్టితం     రుద్రరూపిణామ్  ।
ఏవం రూపం హనూమన్తం ధ్యాత్వా యః ప్రజపేన్మనుమ్  ॥ ౧౨॥
లక్షజాపాత్ప్రసన్నః స్యాత్ సత్యం తే కథితం మయా ।
ధ్యానైకమాశ్రితానాం   చ సిద్ధిరేవ  న సంశయః ॥ ౧౩॥
ప్రాతః  స్నాత్వా నదీతీర ఉపవిశ్య కుశాసనే ।
ప్రాణాయామం  షడఙ్గం  చ మూలేన సకలం చరేత్ ॥ ౧౪॥
పుష్పాఞ్జల్యష్టకం   దత్త్వా ధ్యాత్వా రామం ససీతకమ్ ।
తామ్రపాత్రే  తతః పద్మమష్టపత్రం   సకేసరమ్ ॥ ౧౫॥
రక్తచన్దనఘృష్టేన   లిఖేత్తస్య శలాకయా ।
కర్ణికాయాం  లిఖేన్మన్త్రం  తత్రావాహ్య  కర్పి ప్రభుమ్  ॥ ౧౬॥
కర్ణికాయాం  యజేద్దేవం  దత్త్వా పాద్యాదికం తతః ।
గన్ధపుష్పాదికం  చైవ  నివేద్య మూలమన్త్రతః  ॥ ౧౭॥
సుగ్రీవం  లక్ష్మణం చైవ  అఙ్గదం  నలనీలకమ్ ।
జామ్బవన్తం చ కుముదం కేసరిణం దలే దలే ॥ ౧౮॥
పూర్వాదిక్రమతో  దేవి పూజయేద్ గన్ధచన్దనైః    ।
పవనం చాఞ్జనీం  చైవ  పూజయేద్ దక్షవామతః ॥ ౧౯॥
దలాగ్రేషు  క్రమాత్పూజ్యా  లోకపాలాస్తతః పరమ్ ।
ధ్యాత్వా జపేన్మన్త్రరాజం  లక్షం యావచ్చ సాధకః ॥ ౨౦॥
లక్షాన్తే దివసం ప్రాప్య  కుర్యాచ్చ పూజనం మహత్ ।
ఏకాగ్రమనసా  ధీమాంస్తస్మిన్ పవననన్దనే  ॥ ౨౧॥
దివారాత్రౌ జపం కుర్యాద్యావత్సన్దర్శనం  భవేత్ ।
సుదృఢం సాధకం మత్వా నిశీథే పవనాత్మజః ॥ ౨౨॥
సుప్రసన్నస్తతో  భూత్వా ప్రయాతి  సాధకాగ్రతః  ।
యథేప్సితం వరం దత్త్వా సాధకాయ కపిప్రభుః  ॥ ౨౩॥

సర్వసౌఖ్యమవాపోన్తి విహరేదాత్మనః సుఖైః  ।
ఏతచ్చ సాధనం పుణ్యం దేవానామపి దుర్లభమ్  ।
తవ స్నేహాత్ సమాఖ్యాతం భక్తాసి యది పార్వతి ॥ ౨౪॥
వీరసాధనమ్ ।
హనుమతోఽతిగుహ్యం చ లిఖ్యతే వీరసాధనమ్ ।
బాహ్యే ముహుర్త ఉత్థాయ  కృతనిత్యక్రియో  ద్విజః ॥ ౨౫॥
గత్వా నదీం తతః స్నాత్వా తీర్థమావాహ్య  త్వష్టధా  ।
మూలమన్త్రం  తతో జప్త్వా సంసిక్తో నిత్యసఙ్ఖ్యయా  ॥ ౨౬॥
తతో వాసః పరీధాయ గఙ్గాతీరేఽథవా  శుచౌ ।
ఉపవిశ్య ।
ఓం అఙ్గుష్ఠాభ్యాం   నమః ।
ఓం హృదయాయ నమ ఇత్యాదినా చ కరాఙ్గన్యాసౌ  కుర్యాత్ ।
కరన్యాసః -
ఓం హ్రాం  అఙ్గుష్ఠాభ్యాం   నమః ।
ఓం హ్రీం  తర్జనీభ్యాం  నమః ।
ఓంహ్రూం  మధ్యమాభ్యాం నమః ।
ఓం హ్రైం  అనామికాభ్యాం నమః ।
ఓం హ్రౌం  కనిష్ఠికాభ్యాం  నమః ।
ఓం హ్రః  కరతలకరపృష్ఠాభ్యాం  నమః ।
అఙ్గన్యాసః  -
ఓం హ్రాం  హృదయాయ నమః ।
ఓం హ్రీం  శిరసే స్వాహా ।
ఓంహ్రూం  శిఖాయై వషట్ ।
ఓం హ్రైం  కవచాయహుం ।
ఓం హ్రౌం  నేత్రత్రయాయ   వౌషట్ ।
ఓం హ్రః  అస్త్రాయ  ఫట్ ।
ప్రాణాయామః  ।
అకారాదివర్ణానుచ్చరన్వామనాసాపుటేన  వాయుం పూరయేత్ ।
పఞ్చవర్గానుచ్చరత్కుమ్భయేత్ ,యకారాద్యేన రేచయేత్ ॥

hanumatkalpatantrasAra.pdf 3



శ్రీహనుమత్కల్పః

ఏవం వారత్రయం  కృత్వా మన్త్రవర్ణైరఙ్గన్యాస    కుర్యాత్ ।
ధ్యానమ్ ।
ధ్యాయేద్గణే  హనూమన్తం కపికోటిసమన్వితమ్ ।
ధావన్తం రావణం జేతుం దృష్ట్వా  సత్వరమాగతమ్ ॥ ౨౭॥
లక్ష్మణం చ మహావీరం పతితం రణభూతలే ।
గురుం చ క్రోధముత్పాద్య  గృహీత్వా గురుపర్వతమ్ ॥ ౨౮॥
హాహాకారైః  సదణ్డైశ్చ  కమ్పయన్తం జగత్త్రయమ్  ।
ఆబ్రహ్మాణ్డసమప్రస్థం     కృత్వా భీమం కలేవరమ్ ॥ ౨౯॥
మన్త్రః  ।
శ్రీబీజం  పూర్వముచ్చార్య పవనం చ తతో వదేత్ ।
నన్దనం  చ తతో దేయం ఙేఽవసానేఽనలప్రియా  ॥
శ్రీపవననన్దనాయ   స్వాహా ॥ ౩౦॥
దశార్ణోఽయం  మనుః ప్రోక్తో  నరాణాం సురపాదపః ।
సప్తదివసం మహాభయం దత్త్వా త్రిభాగశేషాసు  నిశాసునియతమాగచ్ఛతి ।
యది సాధకో మాయాం తరతి ఈప్సితం వరం ప్రాప్నోతి  ॥
విద్యా వాపి ధనం వాపి రాజ్యం వా శత్రునిగ్రహమ్   ।
తత్క్షణాదేవ  ప్రాప్నోతి  సత్యం సత్యం సునిశ్చితమ్ ॥ ౩౧॥
॥ ఇతి తన్త్రసారోక్త  శ్రీహనుమత్కల్పః  సమాప్తః ॥

